
Rhagarweiniad a chefndir QAA 

1. Mae'r papur hwn yn cynnig amlinelliad o waith QAA yng Nghymru a ledled y DU, yn

ogystal â'n cefnogaeth gyffredinol i'r ddeddfwriaeth arfaethedig. Mae hyn er mwyn

darparu gwybodaeth gyd-destunol i'r Pwyllgor Plant, Pobl Ifanc ac Addysg, cyn eu

sesiynau tystiolaeth fel rhan o'r broses graffu ar y Bil Addysg Drydyddol ac Ymchwil.

2. Yr Asiantaeth Sicrhau Ansawdd mewn Addysg Uwch (QAA) yw asiantaeth

annibynnol y DU ar gyfer ansawdd addysg uwch. Sefydlwyd yr asiantaeth yn 1997,

ac rydym yn gweithio i ddiogelu safonau a gwella ansawdd addysg uwch y DU ble

bynnag y'i darperir ledled y byd. Rhan allweddol o'n rôl yw adolygu prifysgolion,

colegau a darparwyr addysg uwch eraill i wirio sut maen nhw'n cynnal eu safonau

academaidd ac yn cyflwyno addysgu a dysgu i fyfyrwyr.

3. Mae gwaith QAA yn seiliedig ar Gôd Ansawdd y DU, sy'n gyfeirbwynt allweddol ar

gyfer AU y DU. Datblygwyd y Côd mewn partneriaeth â rhanddeiliaid, gan gynnwys

myfyrwyr a staff, o bob un o bedair gwlad y DU. Mae'r Côd Ansawdd yn amlinellu'r

arferion a'r disgwyliadau craidd a chyffredin ar gyfer ansawdd a safonau, ac mae’n

cael ei ategu gan gynghorion a chanllawiau manwl.

4. Mae QAA yn gweithredu mewn ffordd sydd wedi'i theilwra i ateb anghenion pob un o

wledydd y DU, ac yng Nghymru rydym yn gweithio'n agos gyda Chyngor Cyllido

Addysg Uwch Cymru. Mae gweithgareddau QAA yng Nghymru’n cael eu goruchwylio

gan Bwyllgor Cynghori Strategol (PCS) QAA Cymru, sy'n adrodd yn ôl i Fwrdd QAA.

Mae’r PCS yn cael ei gadeirio gan aelod o'n Bwrdd o'r sector prifysgolion yng

Nghymru. Byddwn yn darparu mwy o fanylion am ein gwaith cyfredol yng Nghymru

yn nes ymlaen yn ein cyflwyniad o dystiolaeth.

5. Mae QAA hefyd yn gweithredu’n unol â'r Safonau a Chanllawiau ar gyfer Sicrhau

Ansawdd ym Maes Addysg Uwch Ewrop (ESG), sy'n rhoi hyder i lywodraethau,

cyflogwyr ac addysgwyr ledled y byd bod addysg uwch y DU yn parhau i fod o safon

uchel yn fyd-eang. Mae QAA hefyd yn aelod o Gymdeithas Sicrwydd Ansawdd mewn

Addysg Uwch Ewrop (ENQA), ac mae’n cael ei adolygu ar sail gylchol gan ENQA i

sicrhau ei fod yn parhau i weithredu mewn aliniad â'r ESG. Mae'r DU hefyd yn

parhau i chwarae rhan yn yr Ardal Addysg Uwch Ewropeaidd (EHEA) ochr-yn-ochr â

48 o wledydd eraill. Mae cyfranogwyr EHEA wedi cytuno i fabwysiadu diwygiadau ym

maes addysg uwch ar sail gwerthoedd allweddol cyffredin, megis rhyddid mynegiant,

ymreolaeth i sefydliadau, undebau myfyrwyr annibynnol a rhyddid academaidd, yn

ogystal â rhyddid myfyrwyr a staff i symud o un wlad i’r llall. Mae Gweinidogion y DU

yn mynychu uwchgynadleddau EHEA, ac mae QAA yn parhau i ddarparu cefnogaeth

ar gyfer ymgysylltiad y DU yn yr EHEA.

6. Mae QAA yn gweithredu ar fodel aelodaeth, ac mae sefydliadau addysg uwch yng

Nghymru, yr Alban a Gogledd Iwerddon yn elwa o fynediad i bob maes aelodaeth fel

rhan o'r cytundebau gyda'r sector, cyllidwyr a rheoleiddwyr. Mae aelodaeth QAA yn

Lloegr yn wirfoddol, gyda bron pob darparydd AU yn ymuno fel aelodau.

Ein barn ar y ddeddfwriaeth arfaethedig 

7. Mae QAA wedi ymgysylltu â phob cam o’r broses ymgynghori, ac wedi cymryd rhan

mewn trafodaethau gyda swyddogion Llywodraeth Cymru wrth i'r cynigion ar gyfer y

Bil Addysg Drydyddol ac Ymchwil gael eu datblygu.

8. Mae QAA yn gefnogol i gynigion cyffredinol y ddeddfwriaeth o ran asesu ansawdd, 

gan iddynt gael eu datblygu dros flynyddoedd o ymgynghori eang â rhanddeiliaid ac 

asiantaethau ar draws y sector addysg drydyddol.   

9. Yn ein hymatebion blaenorol i’r ymgynghoriad ar y Bil drafft, rydym wedi pwysleisio 

pwysigrwydd ymgynghori â rhanddeiliaid, yn enwedig myfyrwyr, wrth i fframweithiau 

ansawdd a phrosesau dynodi gael eu datblygu. Mae testun y Bil yn nodi, cyn dynodi 

corff ansawdd addysg uwch, bod yn rhaid i'r Comisiwn ymgynghori â phob darparydd 

cofrestredig ar gyfer AU ac unigolion eraill y mae'n eu hystyried yn briodol. Byddem 

yn croesawu cryfhau'r geiriad hwn i gynnwys myfyrwyr yn y broses. 

10. O ran yr amodau cychwynnol a pharhaus ar gyfer cofrestru i bob darparydd 

cofrestredig, rydym yn croesawu bod amodau yn y Bil sy'n ymwneud ag ansawdd yr 

addysg a ddarperir. 

11. Rydym hefyd yn croesawu’r ffaith y bydd gan y corff ansawdd dynodedig (DQB) yr 

opsiwn i godi ffioedd ar unrhyw ddarparydd addysg drydyddol y mae'r corff yn cynnal 

asesiadau ar ei gyfer. Fodd bynnag, rydym yn teimlo ei bod yn bwysig bod sicrwydd 

ansawdd allanol darparwyr AU ac AB ar yr un sail. Nid yw Estyn yn codi tâl ar 

ddarparwyr am eu proses arolygu allanol, a theimlwn y dylai'r gwaith hwn mewn AU 

gael ei ariannu'n uniongyrchol gan y Comisiwn.  Credwn hefyd ei bod yn hanfodol i'r 

DQB gael ei ariannu'n ddigonol gan y Comisiwn er mwyn iddo ymgymryd â 

gweithgareddau gwelliant, y tu hwnt i ofynion sylfaenol, i ategu dyletswyddau 

strategol y Bil. 

12. Mae'r dull arfaethedig yn caniatáu i gyrff arbenigol ar wahân ganolbwyntio ar eu 

meysydd arbenigedd penodol mewn addysg uwch ac addysg bellach. Serch hynny 

rydym yn croesawu'r cyfle y gall y cyrff hyn gydweithredu ymhellach yn y dyfodol a 

thrwy'r Comisiwn, er mwyn dysgu o arfer gorau o ran sicrhau a gwella profiad y 

myfyriwr, yn ogystal â helpu i hwyluso trawsnewidiadau llyfn ar draws elfennau 

unigol, o ansawdd uchel o'r system addysg drydyddol. 

13. Credwn fod cyfle i'r Comisiwn ganiatáu i'r corff ansawdd dynodedig weithio ar draws 

y sector trydyddol i gynnal ymchwil a threfnu digwyddiadau ar gyfer cynorthwyo a 

gwella ansawdd y profiad dysgu. Bydd yn bwysig bod gan y corff ansawdd dynodedig 

y gallu i gyflawni a chefnogi ymdrechion gwelliant, y tu hwnt i unrhyw ofynion 

sylfaenol. 

14. Credwn y gall y Côd Ymgysylltu â Dysgwyr arfaethedig sicrhau bod ymgysylltiad 

dysgwyr wrth galon y system addysg drydyddol yng Nghymru, tra hefyd yn dysgu o 

arfer cadarnhaol sydd eisoes wedi digwydd mewn prifysgolion yng Nghymru, fel 

siarteri myfyrwyr. Yn y gorffennol, mae QAA wedi gweithio mewn partneriaeth ag 

UCM Cymru, CCAUC a Phrifysgolion Cymru trwy drefnu a chefnogi Menter Cymru er 

Ymgysylltu â Myfyrwyr (WISE). Gweithiodd QAA hefyd gyda WISE mewn 

trafodaethau ynghylch y prosesau adolygu ansawdd yng Nghymru, a sut y gall 

sefydliadau AU weithio mewn partneriaeth â'u myfyrwyr ar weithgaredd sy'n 

gysylltiedig ag adolygu. Byddai QAA yn fodlon gweithio gyda sefydliadau AU a 

myfyrwyr eto yn y dyfodol wrth i'r Côd Ymgysylltu â Dysgwyr gael ei ddatblygu a'i 

wreiddio. 

15. Rydym yn croesawu’r cyfle mae’r Bil yn ei gynnig o ran cefnogi llwybrau dysgwyr 

hyblyg ar draws y system drydyddol, a chredwn y gallai fod rôl yn y dyfodol i’r corff 

ansawdd dynodedig o ran bwrw ymlaen â phrosiectau sy’n seiliedig ar welliant i 

gefnogi trawsnewidiadau myfyrwyr, tebyg i’r rhai yr ydym ni eisoes wedi’u harwain yn 

yr Alban.  

16. Nid yw Atodlen 3 y Bil yn nodi am ba hyd y gall cyfnod dynodi bara, neu a fydd 

proses ar gyfer adnewyddu'r dynodiad. Byddem yn croesawu eglurder ynghylch hyn. 

https://www.enhancementthemes.ac.uk/completed-enhancement-themes/student-transitions


 

17. Roedd QAA wedi ceisio eglurhad gan Lywodraeth Cymru o’r blaen ynghylch cynigion 

y Bil ar gyfer sicrhau ansawdd prentisiaethau gradd. Maent wedi cadarnhau y bydd y 

Comisiwn yn gyfrifol am sicrhau asesiad ansawdd prentisiaethau gradd, ac mae'r Bil 

yn nodi y bydd Estyn yn gallu arolygu prentisiaethau gradd, pe bai'r Comisiwn yn 

gofyn iddynt wneud hynny. Fodd bynnag, gallai QAA barhau i adolygu prentisiaethau 

gradd os gofynnir iddynt wneud hynny. Credwn y bydd yn bwysig i'r Comisiwn 

ystyried sut mae ansawdd prentisiaethau gradd yn cael ei sicrhau mewn rhannau 

eraill o'r DU fel rhan o'r broses hon. 

Rôl QAA yng Nghymru 

Adolygiadau 

18. Mae QAA yn cynnal dau brif fath o adolygiadau yng Nghymru: Adolygiad Gwella 

Ansawdd (Cymru) (QER) ac Adolygiad Ansawdd Porth Cymru (GQRW).  

a. Y QER yw'r dull ar gyfer adolygu darparwyr addysg uwch sy'n cael eu 

rheoleiddio gan CCAUC fel rhan o Fframwaith Asesu Ansawdd Cymru (QAF). 

Mae’r adolygiad wedi’i gynllunio i fod yn addas ar gyfer cyd-destun addysg 

uwch Cymru, ac mae'n darparu dau ddyfarniad ar wahân: gofynion Rhan 1 

ESG ar gyfer sicrhau ansawdd mewnol a gofynion perthnasol safonau 

sylfaenol QAF. Mae’r adolygiad yn darparu sicrwydd ansawdd ac yn 

cynorthwyo â gwella ansawdd, gan roi sicrwydd i gyrff llywodraethu, myfyrwyr 

a'r cyhoedd yn ehangach bod darparwyr yn diwallu gofynion CCAUC. 

b. Mae darparwyr sy'n ceisio dynodiad ar gyfer cyrsiau penodol gan CCAUC yn 

ymgymryd â'r GQRW. Mae QAA yn cynnal GQRW ar ran CCAUC i brofi 

darpariaeth AU yn erbyn gofynion rheoliadol sylfaenol yn y QAF. 

19. Mae angen paratoi a chynllunio sylweddol ar gyfer adolygiadau QAA, gyda ffocws ar 

werthuso arferion yn hytrach nag arsylwi uniongyrchol. Mae myfyrwyr yn chwarae 

rhan sylweddol yn nulliau adolygu QAA, gyda myfyriwr adolygydd yn rhan o bob tîm 

adolygu, yn ogystal â phrif gynrychiolydd myfyrwyr o'r sefydliad dan sylw sydd â’r un 

statws â hwylusydd y sefydliad. Mae adolygiadau QAA yn canolbwyntio ar wella 

ansawdd, lle diffinnir gwelliant fel y defnydd o dystiolaeth i gynllunio, gweithredu a 

gwerthuso camau bwriadol sydd â'r nod o wella profiad dysgu myfyrwyr. 

20. Yn 2020-21 comisiynwyd QAA gan CCAUC i gynnal adolygiad datblygiadol o 

Brentisiaethau Gradd yn erbyn Datganiad Nodweddion QAA ar gyfer Addysg Uwch 

mewn Prentisiaethau. Roedd yr adolygiad yn ymwneud â Phrentisiaethau Gradd a 

ariennir trwy CCAUC yn unig, sef y rhai sydd wedi bod ar gael fel rhan o gynllun 

peilot ers 2018-19. Cyhoeddwyd yr adroddiad amlinellol ym mis Hydref 2021.  

21. Mae gwaith adolygu arall ar draws y DU a wneir gan QAA yn berthnasol i Gymru. 

Mae QAA yn gorff goruchwylio addysgol dynodedig ar gyfer darparwyr addysg uwch 

gan adran Fisas a Mewnfudo’r DU ar gyfer statws noddwr Haen 4. Ar gyfer Cymru, 

mae QAA yn cynnal adolygiadau o golegau llwybr rhyngwladol sy'n gweithredu fel 

mentrau ar y cyd gyda sefydliad addysg uwch. Mae QAA hefyd yn cynnal 

adolygiadau ar gyfer pwerau dyfarnu graddau a theitl prifysgol, gan ddarparu cyngor i 

Lywodraeth Cymru ar geisiadau. 

22. Mae QAA yn cynnal ac yn rheoli'r cynllun ar gyfer cydnabod a sicrhau ansawdd 

Diplomâu Mynediad i Addysg Uwch yng Nghymru, Lloegr a Gogledd Iwerddon. Mae'r 

Diploma Mynediad i AU yn gymhwyster sy'n paratoi pobl heb gymwysterau 

traddodiadol ar gyfer astudio yn y brifysgol. Mae Cynllun Cydnabyddiaeth QAA yn 

darparu'r fframwaith rheoleiddio ar gyfer cydnabod a rheoleiddio cyrsiau Mynediad i 

AU. Mae QAA yn trwyddedu Asiantaethau Dilysu Mynediad i ddatblygu, sicrhau 

https://www.qaa.ac.uk/cy/adolygu-addysg-uwch/y-mathau-o-adolygiad/adolygiad-gwella-ansawdd
https://www.qaa.ac.uk/cy/adolygu-addysg-uwch/y-mathau-o-adolygiad/adolygiad-gwella-ansawdd
https://www.qaa.ac.uk/cy/adolygu-addysg-uwch/y-mathau-o-adolygiad/adolygiad-ansawdd-porth-cymru
https://www.hefcw.ac.uk/cy/document/qaf-april-2020-cymraeg/
https://www.qaa.ac.uk/docs/qaa/guidance/adolygiad-o-brentisiaethau-gradd-yng-nghymru-adroddiad-trosolwg.pdf?sfvrsn=2ff1d881_10


 

ansawdd a dyfarnu Diplomau Mynediad i AU. Yng Nghymru, mae QAA yn trwyddedu 

Agored Cymru sydd â 1,794 o ddysgwyr wedi’u cofrestru ar hyn o bryd.  

Gwelliant  

23. Mae QAA yn arwain ar fentrau gwella ansawdd fel rhan o Aelodaeth QAA1 yng 

Nghymru, ac mae gan yr asiantaeth hanes hir o ddatblygu gwelliant. Yng Nghymru 

mae QAA yn cefnogi ac yn ariannu Prosiectau Gwelliant Cydweithredol dan 

arweiniad y sector, yn seiliedig ar feysydd blaenoriaeth a diddordeb cyffredin ar 

draws darparwyr AU a chyrff y sector, sydd hefyd yn cynnwys cydweithredu rhwng 

AU a cholegau yng Nghymru. Dyma’r prosiectau sydd ar waith: 

a.   Asesiad arloesol  

b.   Ymgysylltiad myfyrwyr â dysgu 

c.   Menter Gyflogadwyedd Cyfrwng Cymraeg 

ch. Gwreiddio gwersi a ddysgwyd yn sgil COVID-19 i wella cymunedau dysgu 

d.   Datblygu adnoddau ar gyfer myfyrwyr Ô-R Ymchwil i gynorthwyo â 

      pharatoi ar gyfer eu viva (Ariennir y prosiect hwn trwy gyllido gwelliant  

      cydweithredol Cymru, ond daeth i fodolaeth yn dilyn galwad gan   

      aelodaeth ledled y DU.) 

 

24. Roedd QAA Cymru’n bartner ym mhrosiect Cronfa Buddsoddiad ac Adferiad Addysg 

Uwch (HEIRF) a ariennir gan CCAUC, dan arweiniad Prifysgol Glyndŵr Wrecsam ar 

ran Rhwydwaith Dysgu ac Addysgu (LTN) Prifysgolion Cymru. Cynhaliodd QAA 

adolygiad thematig o ddysgu digidol ym mhob sefydliad AU yng Nghymru, ac roedd 

cwmpas yr adolygiad yn cynnwys trefniadau gyda phartneriaid cyflwyno yn y sector 

AB. Bydd yr adolygiad yn cyfrannu at gynllun gwella dysgu digidol ar gyfer y ddwy 

flynedd academaidd nesaf. 

25. Mae QAA yn cynnal Rhwydwaith Ansawdd Cymru (RhAC), dan gadeiryddiaeth 

proffesiynwr ym maes ansawdd addysg uwch yng Nghymru. Mae'r rhwydwaith hwn 

yn caniatáu rhannu arfer da ar draws y sector, ac mae iddo thema barhaus o rannu 

canmoliaeth o Adolygiadau Gwella Ansawdd. Yn ddiweddar, mae QAA wedi cynnal 

cyfarfod ar y cyd rhwng RhAC a Fforwm Ansawdd QAA yr Alban (TQF) i rannu 

dulliau o sicrhau ansawdd a gwelliant ar draws y gwledydd datganoledig.  

26. Mae QAA yn cefnogi Rhwydwaith Uniondeb ac Asesu Cymru sy'n eiddo i'r sector ac 

a ariennir gan CCAUC, sy'n dwyn ynghyd gynrychiolwyr staff a myfyrwyr o bob rhan 

o’r sector yng Nghymru i drafod a rhannu dulliau Cymru-gyfan o gryfhau uniondeb 

academaidd. Mae pob sefydliad AU yng Nghymru bellach wedi arwyddo i ymuno â 

Siarter Uniondeb Academaidd QAA. 

Ymgysylltiad QAA ag AB 

27. Mae QAA yn ymgysylltu â darparwyr addysg bellach sy'n cyflwyno addysg uwch trwy 

ddau brif fodd: adolygiadau (QER neu GQRW) a thrwy weithgareddau penodol ar 

gyfer yr aelodaeth. Mae gan QAA chwe aelod AB yng Nghymru ac mae'n cynnal 

Rhwydwaith Polisi ac Arfer AU mewn Colegau ledled y DU, sy'n agored i holl 

Aelodau AU mewn Colegau yng Nghymru, Gogledd Iwerddon a Lloegr. Mae aelodau 

AU mewn Colegau yng Nghymru hefyd yn aelodau o Rwydwaith Ansawdd Cymru. 

Gwahoddir QAA hefyd i gyfarfodydd Rhwydwaith AU Colegau Cymru. 

 
1 Mae'r darparwyr AU canlynol yn aelodau o QAA: Prifysgol Aberystwyth, Prifysgol Bangor, Prifysgol Caerdydd, Prifysgol Fetropolitan Caerdydd, 
Coleg Caerdydd a’r Fro, Coleg Cambria, Coleg Gwent, Coleg Gŵyr Abertawe, Grŵp Llandrillo Menai, NPTC, Prifysgol Abertawe, Prifysgol De 
Cymru, Prifysgol Cymru y Drindod Dewi Sant a Phrifysgol Glyndŵr Wrecsam.  

https://www.qaa.ac.uk/cy/aelodaeth-qaa/prosiectau-gwelliant-cydweithredol---cymru
https://www.qaa.ac.uk/cy/newyddion-a-digwyddiadau/y-blog/rhoi'r-pwyslais-ar-welliant---ymagwedd-cymru-at-ansawdd
https://www.qaa.ac.uk/about-us/what-we-do/academic-integrity/charter


 

QAA ac Estyn 

28. Mae QAA yn gweithio o fewn fframwaith ansawdd ledled y DU y cytunwyd arno gan 

Bwyllgor Sefydlog y DU ar gyfer Asesu Ansawdd sydd, yn ei dro, yn seiliedig ar 

Safonau a Chanllawiau Sicrwydd Ansawdd Ewrop. Elfen allweddol o fframwaith 

ansawdd y DU yw Côd Ansawdd y DU, gyda QAA yn ei warchod, sy'n nodi 

disgwyliadau'r sector ar gyfer sicrhau ansawdd yn effeithiol. Mae QAA yn defnyddio 

proffesiynwyr ym maes ansawdd i gynnal eu hadolygiadau ar sail disgwyliadau y 

cytunwyd arnynt gan y sector. Gan fod sefydliadau AU yn hunanlywodraethol, mae'r 

dull hwn o gyd-reoleiddio yn sylfaenol i'r adolygiad o sefydliadau sy'n darparu addysg 

uwch.  

29. Mae QAA yn cwrdd ag Estyn a CCAUC yn rheolaidd i drafod meysydd o ddiddordeb 

cyffredin, ac mae ganddynt femorandwm cyd-ddealltwriaeth tair-ffordd i sicrhau 

cydweithrediad effeithlon ac effeithiol o ran ein meysydd gwaith. Yn ein hadolygiadau 

o golegau AB, mae timau adolygu QAA yn defnyddio adroddiadau arolygu Estyn 

perthnasol lle maent ar gael fel ein prif ffynhonnell dystiolaeth er mwyn lleihau'r baich 

rheoleiddio ar sefydliadau. Rydym yn defnyddio'r cyfarfodydd teiran i gadarnhau a 

thrafod unrhyw feysydd sy'n peri pryder. 

30. Mae QAA wedi bod yn cyfarfod yn rheolaidd ag Estyn gydol y flwyddyn ddiwethaf i 

drafod a dod i ddeall ein dulliau o ymdrin ag ansawdd, i archwilio sut y gallwn 

weithio'n fwy effeithiol yn y dyfodol er mwyn darparu sicrwydd ansawdd a gwelliant 

mewn ffordd fwy cydgysylltiedig a chydlynol fel rhan o system drydyddol yn y dyfodol. 

Rydym hefyd wedi bod yn archwilio cyfleoedd ar gyfer cydweithredu a chydweithio. 

Rydym wedi llunio papur ar y cyd ochr-yn-ochr ag awgrymiadau ar gyfer prosiectau 

cydweithredol yr ydym wedi'u rhannu â CCAUC a Llywodraeth Cymru. 

31. Mae un maes posibl o weithio ar y cyd, sef cyfranogiad myfyrwyr mewn ansawdd ar 

draws addysg drydyddol, wedi cael ei ddefnyddio gan CCAUC a Llywodraeth Cymru 

yn eu gwaith ar ymgysylltu â dysgwyr a phartneriaeth myfyrwyr wrth ddatblygu set o 

egwyddorion a rennir. Mae QAA ac Estyn yn ymwneud â gweithdai sydd ar y gweill a 

drefnwyd gan CCAUC a Llywodraeth Cymru, ac fel rhan o'r prosiect ehangach mae 

yna gynlluniau i QAA ac Estyn weithio ar y cyd ar brofi'r egwyddorion gyda'r sector 

trydyddol yn gynnar yn 2022. 

 

Addysg Draws-wladol (TNE) a threfniadau dilysu 

32. Mae'r adolygiad o ddarpariaeth gydweithredol wedi'i gynnwys yn y QER ar gyfer 

sefydliadau rheoledig. Mae datblygu a hyrwyddo diwylliant o ansawdd fel rhan o 

frand ehangach y DU wedi helpu o ran gwella ansawdd yr addysg a ddarperir yn 

rhyngwladol. Mae gan bob sefydliad rheoledig yng Nghymru fynediad i'r pecyn ar 

gyfer Mewnwelediad Rhyngwladol sy'n rhan o gynnig aelodaeth QAA; mae'n darparu 

adnoddau a digwyddiadau sydd â'r nod o wella ansawdd a rheoli risg mewn Addysg 

Draws-wladol (TNE). 

33. Bellach mae QAA yn rheoli'r cynllun gwirfoddol Gwerthuso Ansawdd a Gwelliant 

TNE, a elwir yn QE-TNE. Comisiynwyd y dull gan gymdeithas Prifysgolion y DU a 

GuildHE, ac mae wedi cael ei lunio trwy ymgynghori â rhanddeiliaid yn y sector 

addysg uwch yn y DU ac ar draws y byd. Mae holl sefydliadau AU Cymru wedi cael 

eu hariannu gan CCAUC i gymryd rhan yn y cynllun dros y cyfnod gweithredu o bum 

mlynedd. Gall yr holl sefydliadau sy'n cymryd rhan a'u partneriaid TNE tramor 

ddefnyddio'r Marc Barcud QE-TNE, sy'n ddatganiad cyhoeddus o'u hymrwymiad i 

ansawdd. 

https://www.qaa.ac.uk/international/transnational-education/quality-evaluation-and-enhancement-of-uk-tne
https://www.qaa.ac.uk/international/transnational-education/quality-evaluation-and-enhancement-of-uk-tne


 

34. Mae gan QAA berthynas agos â llawer o asiantaethau ledled y byd trwy femoranda 

cyd-ddealltwriaeth ac mewn llawer o wledydd lle mae TNE y DU yn cael ei darparu 

mewn niferoedd sylweddol. Mae hyn yn rhoi cyfle am ddeialog dwy-ffordd ynghylch 

unrhyw bryderon.  

35. Mae gan CCAUC bolisi cwynion a gall ofyn i QAA ymchwilio i bryderon trwy 

Ymchwiliad i Ansawdd Anfoddhaol. Ar hyn o bryd rydym yn adolygu'r dull hwn fel 

rhan o'n cylch adolygu arferol.  

 

 


